Wir Friderich von Gottes gnaden rómischer keyser zu allenn tzeiten merer des Reichs, zu Hungernn, Dalmacien, Croatien etc. kunig, hertzog zu Osterrich, zu Steir, zu Kernndten und zu Crain, graue zu Tirol etc. Bekennen vnd tun kund offenlich mit disem brieue allen denen, die in sehen oder horen lesen, das vns der edel vnnser und des Reichs lieber getrewer Hanns von Spawr diemuttigclich hat bitten lassen, daz wir im als dem eltisten auch seinen erben daz sloss Saluren mit allen sein herlicheiten, rechten, gerichten, nutzen vnd zugehórungen, was dann des von vns zu lehen rúret als furst von Osterrich vnd graue zu Tirol etc. zu lehen zuuerleichen gnediclich geruchten, des haben wir angesehen des vorgenanten von Spawr diemuttig vnd fleissig gebette, auch die besonndernn getrewlichen und nutzlichen dienst, die er vns vnd sein sune offt vnd dick getan haben, teglich tun vnd in kunfftigen zeitten wol tun mögen vnd sollen, vnd haben darumb mit wolbedachtem mute, guttem ratte vnd rechter wissen dem vorgenanten von Spawr vnd seinen erben das vorgemelt sloss Salurenn mit allen seinen herlicheiten, rechten, gerichten, nutzen vnd zugehorungen, was dann des von vns zu lehen ruret als furst von Osterrich vnd graue zu Tirol etc. zu lehen gnediclich verlihen, leihen in das auch von romischer keyserlicher macht als furst von Osterrich vnd graue zu Tirol etc. wissentlich mit disem brieue, das von vns in lehenßweiss innezehaben, ze nutzen vnd ze niessen von allermeniclich vngehindert, der vorgenant Hanns von Spawr, auch sein erben sollen vns dauon getrew, gewertig vnd gehorsam sein vnd alles das tun, das lehensleutt irem lehenherrnn ze tun pillich schuldig sein, getrewlich vnd vngeuerlich. Mit vrkunt diß briefs mit vnserm keyserlichen anhanngundem insigel besigelt. Geben zu der Newenstat am sambstag vor sannt Vlrichs tag, nach Cristi gepurde viertzehenhundert vnd im dreundsechtzigisten, vnnserer reiche des romischen im vierundzweintzigisten, des keyserthumbs im zwolfften vnd des hungrischen im funfften jaren.
Ad mandatum proprium domini imperatoris

